Монгол Улсын Их Хурлын 2010 оны намрын ээлжит чуулганы Аюулгүй байдал, гадаад бодлогын байнгын хорооны 2011 оны 01 дүгээр сарын 18-ны өдөр (Мягмар гараг)-ийн хуралдаан 15 цаг 00 минутад Төрийн ордны “А” танхимд эхлэв. 

Байнгын хорооны дарга, УИХ-ын гишүүн Я.Батсуурь ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 17 гишүүн ирж, 94.4 хувийн ирцтэй байв. 
Чөлөөтэй: Сү.Батболд;

Өвчтэй: С.Баяр;


Нэг. 2010 оны 04 тоот тогтоолоор байгуулагдсан "Оюу Толгой" ордыг ашиглах техник, эдийн засгийн үндэслэл болон Эрдэс, баялгийн мэргэжлийн зөвлөлийн дүгнэлттэй танилцаж, дүнг танилцуулах үүрэг бүхий Ажлын хэсгийн санал, дүгнэлтийг хэлэлцсэн тухай Байнгын хорооны тогтоолын төсөл

Хэлэлцэж буй асуудалтай холбогдуулан УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа, Г.Нандинцэцэг нарын бүрэлдэхүүнтэй ажлын хэсэг байлцав. 


2010 оны 04 тоот тогтоолоор байгуулагдсан "Оюу Толгой" ордыг ашиглах техник, эдийн засгийн үндэслэл болон Эрдэс, баялгийн мэргэжлийн зөвлөлийн дүгнэлттэй танилцаж, дүнг танилцуулах үүрэг бүхий Ажлын хэсгийн санал, дүгнэлтийг ажлын хэсгийн ахлагч, УИХ-ын гишүүн Ш.Сайхансамбуу танилцуулав. 


Танилцуулгатай холбогдуулан УИХ-ын гишүүн З.Энхболд, Р.Амаржаргал, Н.Энхболд, Э.Мөнх-Очир, Ц.Шинэбаяр, Х.Наранхүү нарын асуусан асуултад Сангийн сайд С.Баярцогт хариулж, тайлбар хийв. 


УИХ-ын гишүүн Н.Энхболд, Э.Мөнх-Очир, Р.Амаржаргал, Ц.Шинэбаяр, Х.Наранхүү нар санал хэлэв.


Я.Батсуурь: - 1. Тогтоолын төслийн нэг, хоёрдугаар заалтыг тусад нь нэг тогтоол, гурав дөрөвдүгээр заалтыг тусдаа хоёр дахь тогтоол болгон гаргая гэсэн горимын саналыг дэмжиж байгаа гишүүд гараа өргөнө үү. 


Зөвшөөрсөн:
13


Татгалзсан:

3


Бүгд:


16


Гишүүдийн олонхийн саналаар дэмжигдлээ. 


2. Засгийн газарт чиглэл өгөх тухай. Аюулгүй байдал, гадаад бодлогын байнгын хорооны 2010 оны 04 тоот тогтоолоор байгуулагдсан “Оюу Толгой” ордыг ашиглах техник эдийн засгийн үндэслэл болон Эрдэс баялгийн мэргэжлийн зөвлөлийн дүгнэлттэй нарийвчлан танилцаж, дүнг танилцуулах үүрэг бүхий ажлын хэсгээс гаргасан санал, дүгнэлт, Монгол Улсын Их Хурлын тухай хуулийн 19 дүгээр зүйлийн 19.2.4 дэх заалт, 21 дүгээр зүйлийн 21.5 дахь хэсэгт заасныг тус тус  үндэслэн ТОГТООХ нь:


1. Оюу Толгой ордыг ашиглахтай холбогдуулан дор дурдсан арга хэмжээг авч хэрэгжүүлэхийг Монгол Улсын Засгийн газар /С.Батболд/-т чиглэл болгосугай:

1/ Оюу Толгой бүлэг ордын үйлдвэрийн усан хангамжийн эх үүсвэрүүдийн дэвсгэрт экологи-гидрогеологийн нарийвчилсан судалгаа хийж, байгаль орчинд эрсдэл, сөрөг нөлөө бага үзүүлэх ашиглалтын хэмжээ, усны нөөцийг тодорхойлон баталгаажуулах;

2/ Тодорхой нөхцөлд эдийн засгийн үр ашигтай 14 сая тонн зэс бүхий 3.1 тэрбум тонн хүдрийн нөөцийн эдийн засгийн үр ашгийг нь тооцож, Техник эдийн засгийн үндэслэлийн тодотголын хүрээнд шийдвэрлэх, Оюу Толгой бүлэг ордын хайгуулын ажлыг үргэлжлүүлэн хийж, үр дүнгээс хамааран арга хэмжээг авах;

2. Энэ тогтоолын хэрэгжилт, явцын талаар хагас жил тутам Улсын Их Хуралд танилцуулахыг Засгийн газар /С.Батболд/-т үүрэг болгосугай гэсэн Аюулгүй байдал, гадаад бодлогын байнгын хорооны тогтоолын төслийг баталъя.

Зөвшөөрсөн:
12


Татгалзсан:

5


Бүгд:


17


Гишүүдийн олонхийн саналаар тогтоол батлагдлаа. 


3. Засгийн газарт чиглэл өгөх тухай. Аюулгүй байдал, гадаад бодлогын байнгын хорооны 2010 оны 04 тоот тогтоолоор байгуулагдсан “Оюу Толгой” ордыг ашиглах техник эдийн засгийн үндэслэл болон Эрдэс баялгийн мэргэжлийн зөвлөлийн дүгнэлттэй нарийвчлан танилцаж, дүнг танилцуулах үүрэг бүхий ажлын хэсгээс гаргасан санал, дүгнэлт, Монгол Улсын Их Хурлын тухай хуулийн 19 дүгээр зүйлийн 19.2.4 дэх заалт, 21 дүгээр зүйлийн 21.5 дахь хэсэгт заасныг тус тус  үндэслэн ТОГТООХ нь:


1. Монгол Улсын Их Хурлын 2009 оны 7 дугаар сарын 16-ны өдрийн 57 дугаар тогтоолын 3 дахь заалтын биелэлтийг хангах, Ашигт малтмалын тухай хуульд нэмэлт, өөрчлөлт оруулах тухай хууль шинээр батлагдсантай холбогдуулан дор дурдсан арга хэмжээг авч хэрэгжүүлэхийг Монгол Улсын Засгийн газар /С.Батболд/-т чиглэл болгосугай:

1/ Эрх зүйн орчныг бүрдүүлэх замаар анхны хөрөнгө оруулалтаа  нөхсөний дараа төрийн эзэмшлийн хувьцааны хэмжээг 50-иас доошгүй хувьд хүргэж нэмэгдүүлэх асуудлаар хөрөнгө оруулагч талтай байгуулсан гэрээний нөхцөлийг сайжруулах талаар хэлэлцээ хийж шийдвэрлэх;

2/ Ашигт малтмалын тухай хуульд нэмэлт, өөрчлөлт оруулах тухай хуульд заасны дагуу бүтээгдэхүүний зах зээлийн үнийн өсөлтийн түвшинд үндэслэн нөөц ашигласны нэмэлт төлбөр бий болсонтой холбогдуулан Тогтвортой байдал болон Хөрөнгө оруулалтын гэрээтэй аж ахуйн нэгжүүдэд энэ хуулийн үйлчлэлийг хамааруулах талаар хэлэлцээ хийх.

2. Энэ тогтоолын хэрэгжилт, явцын талаар хагас жил тутам Улсын Их Хуралд танилцуулахыг Засгийн газар /С.Батболд/-т үүрэг болгосугай гэсэн Аюулгүй байдал, гадаад бодлогын байнгын хорооны тогтоолын төслийг баталъя.


Зөвшөөрсөн:
14


Татгалзсан:

3


Бүгд:


17


Гишүүдийн олонхийн саналаар тогтоол батлагдлаа.


Байнгын хорооны тогтоолыг Засгийн газарт хүргүүлэхээр тогтов.


Хоёр. Гадаад бодлогын үзэл баримтлал батлах тухай Улсын Их Хурлын тогтоолын төсөл (хэлэлцэх эсэх)


Хаалттай хуралдав. 


Хуралдаан 15 цаг 40 минутад өндөрлөв.

Тэмдэглэлтэй танилцсан: 

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН 

ХОРООНЫ ДАРГА






Я.БАТСУУРЬ


Тэмдэглэл хөтөлсөн: 


ХУРАЛДААНЫ ТЭМДЭГЛЭЛ 


ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 

2010 ОНЫ НАМРЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 2011 ОНЫ 01 ДҮГЭЭР САРЫН 18-НЫ ӨДӨР 

(МЯГМАР ГАРИГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ


Хуралдаан 15 цаг 00 минутад эхлэв. 


Я.Батсуурь: - Өнөөдрийн Байнгын хорооны хуралдаанаар хоёр асуудал хэлэлцэнэ. Нэгдүгээрт, 2010 оны 04 тогтоолоор байгуулагдсан. Их Хурлын тогтоолоор. “Оюу Толгой” ордыг ашиглах техник, эдийн засгийн үндэслэл болон Эрдэс баялгийн мэргэжлийн зөвлөлийн дүгнэлттэй танилцаж, дүнг танилцуулах үүрэг бүхий ажлын хэсгийн санал, дүгнэлтийг хэлэлцсэн тухай Байнгын хорооны тогтоолын төсөл. 


Хоёр дахь асуудал. Гадаад бодлогын үзэл баримтлал батлах тухай УИХ-ын тогтоолын төсөл. Хэлэлцэх эсэх. Ийм хоёр асуудал хэлэлцэнэ. Хэлэлцэх асуудлын талаар саналтай гишүүн байна уу? Байхгүй бол хэлэлцэх асуудлаа батлах уу? За баталлаа. 


Эхний асуудал. 


2010 оны 04 тоот тогтоолоор баталсан Оюу Толгой ордыг ашиглах техник, эдийн засгийн үндэслэл болон Эрдэс баялгийн мэргэжлийн зөвлөлийн дүгнэлттэй танилцаж, дүнг танилцуулах үүрэг бүхий Байнгын хорооны ажлын хэсгийн санал, дүгнэлт хэлэлцсэн тухай Байнгын хорооны тогтоолын төсөл. 


Энэ талаар Ш.Сайхансамбуу гишүүн байна уу? Ш.Сайхансамбуу гишүүн ээ дуудаарай. Хүлээгээд байна. Гишүүн ийшээ суугаад. За тогтоолын төслийн талаар ажлын хэсгийг ахалсан УИХ-ын гишүүн Ш.Сайхансамбуу танилцуулга хийнэ. 


Ш.Сайхансамбуу: - Байнгын хорооны гишүүдийнхээ энэ өдрийн амгаланг айлтгая. Тэгэхээр УИХ-ын Аюулгүй байдал, гадаад бодлогын байнгын хорооны 2010 оны 02 сарын 18-ны өдрийн 04 тоот тогтоолоор нэг ажлын хэсэг байгуулагдсан юм. 


Энэ ажлын хэсэг бол Оюу Толгой төслийн техник, эдийн засгийн үндэслэлийн талаар Эрдэс, баялгийн мэргэжлийн зөвлөлөөр 2009 оны 12 дугаар сарын 16-ны өдөр хэлэлцсэн тухай дүн болон ордыг ашиглах техник, эдийн засгийн үндэслэлтэй нарийвчлан танилцаж, дүнг Аюулгүй байдал, гадаад бодлогын байнгын хорооны хуралдаанд танилцуулах бүхий ажлын хэсэг байгаа юм. 


Энэ ажлын хэсэгт Ш.Сайхансамбуу, Н.Ганбямба, Ц.Шинэбаяр, О.Чулуунбат, Э.Мөнх-Очир. Эдгээр гишүүд орсон. Ингээд энэ ажлын хэсэг одоо өнөөдөр энэ Эрдэс, баялгийн зөвлөлийн техник, эдийн засгийн үндэслэлтэй танилцсан ажлынхаа тайланг та бүхэнд танилцуулах гээд ингээд байж байна. 


Нэгдүгээрт, ажлын хэсгийн энэ дүнг яагаад ингээд удаан хугацаагаар хойшилсон бэ гэдэг асуудал гишүүд сонирхож байж магадгүй. Энийг бол ажлын хэсэг тухайн үед нь хуралдаад, Эрдэс баялгийн зөвлөлийн нөхөдтэй уулзаад. Оюу Толгойн, Айвенхоу Майнзын тэр Кит Маршал гэдэг хүнийг бас урьж авчраад бид энэ техник, эдийн засгийн үндэслэлийг нь танилцаад тэгээд ажлынхаа хэсгийнхээ хурлыг хийгээд. Ингээд дүнгээ танилцуулахад бэлэн болсон байсан. Тэгээд манай Засгийн газраас хүсэлт тавьсан юм гэж. Энэ нь ямар хүсэлт байсан юм бэ гэхээр зэрэг одоо ингээд Ашигт малтмалын тухай хуульд нэмэлт, өөрчлөлт Засгийн газраас өргөн барьсан. Энэ өргөн барьсан хуулийг одоо хэлэлцээд энэ хууль гарахаар зэрэг хамтатгаад энэ ажлын хэсэг энийгээ танилцуулаачээ. Ингээд түр хүлээж байх ийм хүсэлтийг С.Баярцогт сайд тавьсан. Тэгээд энийг би Байнгын хорооны дарга, тухайн үеийн даргад асуудлыг танилцуулсан. Ингээд зөвшөөрөөд, энэ Ашигт малтмалын тухай хуулийн өөрчлөлтийг хүлээсэн. Энэ хүлээлт бас нэлээн удаан үргэлжилсээр байгаад оны өмнө энэ хууль батлагдаж гарсан. Энэ ямар хууль гарсныг манай Их Хурлын гишүүд мэдэж байгаа байх. Ингээд нэмж тодотгох асуулт байвал би хариулж өгье. 


Одоо ер нь ажлын хэсгийн материалыг гишүүдэд тараагаад, манай энэ ажлын хэсгийн референт хүргүүлсэн байгаа байх. Уншаад танилцсан байгаа байх гэж ингэж найдаж байна. 


Танилцуулгыг би танилцуулаад уншаад өгье. Танилцуулгад ийм байгаа юм. Энэ ажлын хэсэг бол энэ 2009 оны 12 дугаар сарын 16 өдөр өргөтгөсөн хуралдаанаар хэлэлцээд энэ техник, эдийн засгийн үндэслэлийг буцаасан үндэслэлтэй танилцсан. Энэ үндэслэл дээр нэлээн хэдэн асуудлууд Эрдэс, баялгийн зөвлөлөөс ярилцаад буцаасан юм билээ. Энийг би зүгээр одоо сануулах үүднээс танилцуулъя гэж бодож байна. 


Нэгдүгээрт, буцаасан шалтгааны нэг үндэс нь бол Оюу Толгой хязгаарлагдмал хариуцлагатай компанийн зүгээс техник, эдийн засгийн үндэслэлд тусгасан хөрөнгө оруулагчдын нөөц ашигласны төлбөр 2.0 хувийг манай талаас авна гэж ингэж техник, эдийн засгийн үндэслэлд орж ирсэн. Энийг яг тухайн үед нь ярьж байгаа энэ 2.0 хувийг бол Оюу Толгой хувьцаат компани өөрөө тэр цаад анхныхаа компанитай хариуцаж тохиролцохоор тухайн үедээ ингээд энэ асуудлууд засагдаад. Манай талд хамаагүй болоод ингээд өнгөрсөн. 


Дараагийн нэг асуудал бол Оюу Толгойн бүлэг ордын хэмжээнд хайгуулаар тогтоогдсон анх гэрээнд орж ирэхдээ 45 сая тонн зэс одоо ашиглана гэж ингэж орж ирсэн. Гэтэл яг гэрээнд тусгагдсан байж байгаа. Гэтэл энэ техник, эдийн засгийн үндэслэлээр ороод ирэхдээ 19 сая тонныг одоо ашиглана. Үлдсэнийг ашиглахад их хүндрэлтэй, бэрхшээлтэй гэдэг ийм асуудал тавиад ороод ирсэн. Энийг бас тухайн үед ярьж байгаад 31 сая тонн буюу 68 хувийг энэ үр ашигтай нөөцөд шилжүүлж энэ техник, эдийн засгийн үндэслэлд нэмж тусгасан. Хоёр дахь асуудал. Энэ хоёр асуудал бол тухайн үедээ шийдэгдээд гэрээнд тусгагдсан байх гэж ингэж бодож байна. 


Одоо бол ийм чиглэлийг Засгийн газарт өгье гэдэг саналыг ажлын хэсэг Байнгын хороонд оруулж байна. 


Нэг. Монгол Улсын Их Хурлын 2009 оны 7 дугаар сарын 16-ны өдрийн 57 дугаар тогтоолын 3 дахь заалтын биелэлтийг хангах. Ашигт малтмалын тухай хуульд нэмэлт, өөрчлөлт оруулах тухай хуулийн шинээр батлагдсантай холбогдуулан дор дурьдсан арга хэмжээг авч хэрэгжүүлэхийг Монгол Улсын Засгийн газар Ерөнхий сайд С.Батболд-д чиглэл болгосугай. 


Нэг. Оюу Толгой бүлэг ордын үйлдвэрийн усан хангамжийн эх үүсвэрүүдийн дэвсгэрт экологи, геологийн нарийвчилсан судалгаа хийж, байгаль орчинд эрсдэл, сөрөг нөлөө бага үзүүлэх ашиглалтын хэмжээ, усны нөөцийг тодорхойлон баталгаажуулах. 


Хоёр. Тодорхой нөхцөлд эдийн засгийн үр ашигтай 14 сая тонн зэс бүхий 3.1 тэрбум тонн хүдрийн нөөцийн эдийн засгийн үр ашгийг байнга тооцож, техник эдийн засгийн үндэслэлийн тодотголын хүрээнд шийдвэрлэх. Оюу Толгойн бүлэг ордын хайгуулын ажлыг үргэлжлүүлэн хийж, үр дүнгээс хамааран холбогдох арга хэмжээг авах. 


Гурав. Эрх зүйн орчныг бүрдүүлэх замаар анхны хөрөнгө оруулалтаа нөхсөний дараа төрийн эзэмшлийн хувьцааны хэмжээг 50-иас доошгүй хувьд хүргэж нэмэгдүүлэх асуудлыг хөрөнгө оруулагч талтай тохиролцон шийдвэрлэхдээ нөхцөлийг сайжруулах талаар санал боловсруулж, хөрөнгө оруулагч талтай хэлэлцээ хийх. 


Дөрөв. Ашигт малтмалын тухай хуульд нэмэлт, өөрчлөлт оруулах тухай хуульд заасны дагуу бүтээгдэхүүний зах зээлийн үнийн өсөлтийн түвшинд үндэслэн нөөц ашигласны нэмэлт төлбөрийг бий болгосонтой холбогдуулан тогтвортой байдлын болон хөрөнгө оруулалтын гэрээтэй аж ахуйн нэгжүүдэд энэ хуулийн үйлчлэлийг хамааруулах талаар хэлэлцээ хийх. Энэ тогтоолын хэрэгжилтийн явцын талаар 2011 оны нэгдүгээр улиралд багтаан УИХ-д танилцуулахыг Засгийн газар нөхөр С.Батболд-д үүрэг болгосугай гэсэн ийм ажлын хэсгийн чиглэл байх юм. 


Я.Батсуурь: - Ш.Сайхансамбуу гишүүнд баярлалаа. Байнгын хорооны тогтоолын төслийн талаар одоо энэ танилцуулгатай холбогдуулж санал хэлэх гишүүд байна уу? Шинэ дэгийн хуулийн дагуу байхгүй гээ биз дээ. Өмнөх юун дээр асуучихсан юм байна. 12 сарын 16-нд ярилцахдаа тэр тал дээр асуултаа асуучихсан. Одоо зөвхөн саналаа хэлэх л үлдсэн юм байна. 


З.Энхболд: - Өглөө Хууль зүй дээр бас тэгээд байсан. Саналаа хэлэх маягаар асуулт асуугаад явсан л даа бид. 


Я.Батсуурь: - Асуултаа асуусан юм байна. Ажлын хэсгээс, Ш.Сайхансамбуугаас тогтоолын төслийн талаар. Одоо бол санал хэлэх л үлдсэн юм байна. 


З.Энхболд: - Ш.Сайхансамбуугийн ажлын хэсгийн 4 заалттай байгаа. Энийг Засгийн газар юу гэж үзэж байна. Боломжтой юу гэдэг нэг асуулт байна. 


Я.Батсуурь: - Хүлээж бай З.Энхболд гишүүн ээ. Өөр санал хэлэх гишүүд байна уу? 5 гишүүн. З.Энхболд гишүүн. 


З.Энхболд: - Манай ажлын хэсгийг ажиллаж байх үеэр байна уу, тэрнээс өмнөхөн байна уу нэг гадаад нэртэй нэг хүдрийн том биет олсон юм. Миний e-mail онгойж өгдөггүй. Энэ дотор байгаа л даа. Hugo байна уу, тэрнээс өөр ч байна уу. Тэр техник, эдийн засгийн үндэслэлд ороогүй шиг санагдаад байх юм. Хэрвээ тэрийг оруулах юм бол энэ бүх тооцоо чинь өөр болох гээд байгаа юм. 


Ш.Сайхансамбуу: - Гишүүдэд би нэг ойлголт өгөхийг бас хүсэж байна л даа. Энэ ажлын хэсгийн яг удирдамжаас бас. Би уг нь бол нэлээн өөр асуудлууд оруулсан. Гэтэл энэ Байнгын хороо, энэ Их Хурлын хуулийнхан болохоор зэрэг удирдамждаа заасандаа багтааж одоо хариулт, ажлын хэсгийн дүгнэлт гарах ёстой гэсэн нэг ийм чиглэл өгсөн. Тийм учраас бид нар яг энэ удирдамжид байгаа юм нь даа л ярихгүй бол. Уг нь бол ингээд задлаад яривал зөндөө л юм бий л дээ. Тэгэхдээ гишүүд өөрсдөө асуултаа тавина биз дээ. 


С.Баярцогт: - З.Энхболд гишүүний асуултад хариулъя. З.Энхболд гишүүнийг Байнгын хорооны дарга байхад Ш.Сайхансамбуу гишүүнээр ахлуулсан ажлын хэсэг ажиллаад тэгээд энэ эхний 3 заалтын дүгнэлт, тогтоол гарах гэж байсан юм. Ийм санаатай. Тэгэхээр нь бид энэ өсөн нэмэгдэх роялтийг удахгүй ингээд өргөн барьчихсан байгаа. Энийг баталж гаргахаар нь энийг оруулаад давхар бидэнд үүрэг өгчихөөчээ. Тэгэх юм бол хэлэлцээр хийгээд цаашаа явахад байнгын асуудал тавиад явахад их амар болно гэдэг. Тийм учраас өнөөдрийн орж ирж байгаа 4 заалттай тогтоолыг үндсэнд нь дэмжиж байгаа. 


Зүгээр хүсэлт байгаа. Техникийн хувьд энийг хоёр хуваагаад хоёр тогтоол болгоод гаргаад өгөөчээ гэж хүсэж байгаа юм. Дөрвүүлэнг нь дэмжчихээд, техникийн хувьд эхний хоёрыг нь нэг тогтоол болгоод, сүүлийн хоёрыг нь нэг тогтоол болгоод гаргаад өгөөчээ гэж байгаа юм. Яагаад гэхээр Эдийн засгийн байнгын хороо яг сүүлийн хоёроор нь бас тогтоол гаргаж байгаа байхгүй юу. Тэгээд би бол нөгөө хэлэлцээр хийж байгаа талд юу гэж хандах гээд байгаа юм бэ гэхээр манай мэргэжлийн хоёр Байнгын хороо энэ хоёр асуудлаар хоёулангаар нэг ийм Засгийн газарт чиглэл өгсөн байгаа. Би хэлэлцээр хийх саналаа цааш нь тавихад яг ижил контексттэй байвал зүгээрээ. Тэгэхгүй нөгөө эхний хоёр асуудал дээр устай гээд. Нөгөөдүүл нь толгой нь эргээд өөр асуудал руу ороод байж магадгүй. Асуудлаа чёткий болгоё. Ерөөсөө тавьж байгаа асуудал нь ийм хоёр асуудал шүү гэдгийг нь гаргая гэж байгаа юм. Агуулгыг нь дэмжээд зүгээр хэлбэржүүлэхдээ тэгж хоёр тогтоол болж өгөөчээ гэж хүсэж байгаа юм. Баярлалаа. 


З.Энхболд: - Би түрүүн нөгөө, Д.Зоригт яагаад өнөөдөр байхгүй байгаа юм. Ийм юм ярьсан юм. Hugo Damet биш юм байна. Эхлээд Нью Дисковери зон гэж нэрлэж байснаа дараа нь Heruga North болгоод нэр өгөөд. Энэ тооцоо техник, эдийн засгийн үндэслэлд ороогүй. Монголын ямар нэгэн байгууллага энэ нөөцийг бүртгэлд авсныг мэдэхгүй гээд байгаа байхгүй юу. Тэгэхээр Ш.Сайхансамбуугийн ярьсан энэ тогтоолын хоёрт байгаа 14.0 сая тонн зэс гэдэг нь бид хоёр нэг юм яриад байна уу, өөр юм яриад байна уу гэж тодруулж байгаа юм л даа. 


Я.Батсуурь: - Хэн хариулах вэ? Ш.Сайхансамбуу гишүүн хариулах уу? 


З.Энхболд: - Heruga North..


С.Баярцогт: - Яг надад бол одоо яг техникийн дата нь алга. Тэгэхдээ Heruga North бол ороод явж байгаа. Тэр 14 дотроо. 


Я.Батсуурь: - Асуулт хангалттай юу? 


З.Энхболд: - Нөгөө тоонууд өөрчлөгдөөд байгаа байхгүй юу. Харин тэгэхээр Их Хурал Heruga North-гүйгээр техник, эдийн засгийн үндэслэлийг нь харж байгаад гэрээ хийгээд явуулчихлаа шүү дээ. Одоо тэгэхээр энэ бүх тооцоо чинь бүгдээрээ өөрчлөгдөнө шүү дээ. 


С.Баярцогт: - Ерөнхий зарчмын хувьд нэмж объём нь ихэсдэг ч юм уу, энэ асуудал болоход техник, эдийн засгийн үндэслэлээ л шинэчлээд явна шүү дээ. Угаасаа техник, эдийн засгийн үндэслэлээ 6 сар болгон тодорхой хугацаанд ийм ийм нөхцөлүүд гарвал техник, эдийн засгийн үндэслэлээ шинэчлээд яв гээд үүргийг өгсөн байгаа юм чинь, гэрээн дээрээ. Тэр дээр бол ямар нэгэн асуудал гарахгүй байх. Өнөөдөр бол бид дандаа зарчмууд ярьж байгаа учраас тодорхой асуудал гарахгүй байх гэж бодож байна. 


Я.Батсуурь: - Р.Амаржаргал гишүүн асуултаа асууя. 


Р.Амаржаргал: - Би энэ хоёрдугаар заалтыг жишээ нь хараад байна л даа. Эдийн засгийн үр ашгийг байнга тооцно гээд байгаа юм. Энэ чинь одоо юу гэсэн үг вэ? Байнга тооцно гэхээрээ яадаг юм. Тэгээд холбогдох арга хэмжээ авна гэж. Холбогдох гэдэг нь чухам юуг хэлээд байгаа юм. Дараа нь гуравдугаар заалт дээр болохоор санал боловсруулж гээд байгаа юм. Энэ Засгийн газарт өгч байгаа чиглэл бөгөөд Засгийн газарт санал боловсруулж, тэгээд санал боловсруулаад яах юм. Хөрөнгө оруулагч талтай хэлэлцээ хийх гэж яриад байгаа юм. Таслал тавьчихсан байгаа юм тэр нь тэгээд. Тэгэхээр энэ хоёр тусдаа юм болоод байна уу, эсвэл нэг санаа ингээд яваад ийм маягаар томъёологдчихоод байгаа юм уу гэсэн ийм тодотгол маягийн юмнууд яваад байх юм. Энэ дээр манай ажлын хэсгийнхэн бас нэг санаа оноо хэлбэл зүгээр байна. Баярлалаа. 


Я.Батсуурь: - Ш.Сайхансамбуу гишүүн. 


Ш.Сайхансамбуу: - Энэ бол яах вэ. Зүгээр энэ найруулга дээр юм байж магадгүй. Ер нь зүгээр 50-иас доошгүй хувийг одоо хэлэлцээрийг дахиж Засгийн газарт үүрэг өгөөд, 50-иас доошгүй байх. Анхны хөрөнгө оруулалтаа нөхсөний дараа Монголын талд 50-иас доошгүй хувийг эзэмших ёстой, байх ёстой гэдгийг 57 дугаар тогтоолоор заагаад өгсөн байж байгаа. Тэрийгээ хэрэгжүүлээчээ гэж хэлж байгаа юм. 


Р.Амаржаргал: - Үгүй тэгэхдээ тэр дээр чинь маргаан нь ийм байсан шүү дээ. 50 хувь дээр бүгд зөвшөөрөөд байгаа. Тэр бол ойлгомжтой байгаа. Нөгөө 50 хувьд хүрэх хугацаа чинь хэд юм бэ? 30 жилийн дараа чинь юм уу? 


Ш.Сайхансамбуу: - Би бол тэр дээр одоо С.Баярцогт сайдыг яг түрүүний хурал дээр би С.Баярцогт сайдад энэ асуудлыг өөрөө тавьсан. Тэгэхээр С.Баярцогт сайд бол энэ гэрээг 30 жилийг нааш нь татах үйл явцыг. Р.Амаржаргал дарга аа. Тэгээд энийг бол би С.Баярцогт сайд бид хоёр яг түрүүний хурал дээр яриад энийг С.Баярцогт сайд гэрээний явцад бид аль болох нааш нь татахыг хичээнэ гэж хэлсэн. 


Я.Батсуурь: - С.Баярцогт сайд тодруулъя. Нэмж. 


С.Баярцогт: - Р.Амаржаргал гишүүний тэр хоёрдугаар асуулт буюу 3 дугаар заалттай холбогдуулаад хэлж байгаа юм нь дээр хоёр янзын бодлоор л ингэж хийж байгаа юм. Нэгдүгээрт нь, нөгөө. Р.Амаржаргал гишүүн ээ. Хоёр фактор байгаа байхгүй юу. Нэг нь болохоор 50 хүргэ гээд. Одоо 34-өөсөө. Нөгөөдөх нь болохоор 30 жилээсээ нааш нь тат гээд. Тэгэхээр нөгөө хэлэлцээр хийх боломжийг нь өргөн өгчих гэж байгаа байхгүй юу. Нэг бол хугацааг нааш нь татаж болно. Нэг бол хувиа дээшлүүлж болно гээд ингээд энэ хоёр юм нь дээр ингээд хэлэлцээр хийх боломжуудыг өргөн олгочих гэж байгаа байхгүй юу. Тэгэхээр тэр утгаар нь нөгөө нөхцөлөө сайжруулах саналаа боловсруулаад тэгээд хэлэлцээрээ хийе гэсэн үг байхгүй юу. 


Одоо байгаа хоёр параметр дээрээ бид хэлэлцээр хийж байна шүү дээ. Аль аль нь хөдөлж болно гэж тооцож ерөнхий хэлэлцээрээ хийе гэж байгаа байхгүй юу. Тэгэхгүй яг нөгөө 50 болго гээд ингээд хэлэлцээр хийе гэчих юм бол ингээд дараа нь нөгөө Байнгын хорооны тогтоол биелүүлээгүй гэсэн хэрэгт орчих гээд байгаа байхгүй юу. Тэгэхээр үе шаттайгаар ихэсгэж болох, үе шаттайгаар багасгах болохыг. Санал боловсруулж гэдгийг нь хасаад, сайжруулах талаар хөрөнгө оруулагч талтай хэлэлцээр хийе гэж болно. 


Тэр байнга гэдэг үгийг нь авчихъя. Энэ байнга гэдэг нь илүүдсэн байна. Үр ашгийг нь тооцож гээд л явуулчихвал болно. 


Я.Батсуурь: - Н.Энхболд гишүүн асуултаа асууя. 


Н.Энхболд: - Би саналаа хэлье. Хамгийн гол нь бид ингээд асуудлаа сайжруулах гэж оролдож байгаад юмнуудаа сайн муу ч гэсэн одоо яваад хөдөлсөн юмнуудаа зогсоочих вий дээ гэж, битгий зогсоогоосой гэж бодож байна. Засгийн газар болно гэж үзэж байгаа бол ерөнхий ийм тогтоол гаргахад нь бас Байнгын хорооноос ийм тогтоол гаргаж болох юм гэж бодож байна. 


Зүгээр саяны тэр байнга гэдэг үг. Энэ доор байгаа хугацаа хоёр байна шүү дээ. Энийг ерөөсөө авчихвал яасан юм бэ. Одоо нэгдүгээр улиралд багтаа гэхээр чинь ганц манай талаас шалтгаалах уу, үгүй юу. Тэгэхээр түрүүчийн гэрээн дээр бид чинь ямар хугацаанд байнга иргэд тайлагнаж байх ёстой билээ. Тэрүүгээрээ юу яагаад л. Энэ нэгдүгээр улиралд багтаан гэдгийг нь орхиод. Тэгээд хэрэгжилтийн явцын талаар хагас жил тутамд гэдэг юм уу, нөгөө гэрээнд заасан хугацаандаа тайлагнаж байхыг үүрэг болгосугай гээд заачихвал. Одоо гэхэд жишээ нь. Одоо заачихлаа гэж бодоход гарснаас хойш 6 сарын дотор заавал техник, эдийн засгийн үндэслэлд нэмэлт, өөрчлөлт хийх ч байдаг юм уу тийм ээ, ингээд үзээд дахиад явц гарвал дахиад тайлагнаад байх ийм нөхцөлийг нь бүрдүүлчихгүй юу. Ингэчихээр энэ нэг л жаахан мухар юм шиг санагдаж байна. Би бол хугацааг нь, тогтоолын хэрэгжилтийг. Тэр дээрх байнга гэдэг үгийг хасчихаад, үр ашгийг нь тооцож гэчихээд тогтоолын хэрэгжилт, явцын талаар УИХ-д танилцуулж байхыг Засгийн газарт. Шаардлагатай гэж гишүүд үзвэл бас интервалаа заачихаж болно. Хагас жил тутамд, жил тутамд гэдэг юм уу. 


Тэгвэл тэр хагас жилээр нь л явчихъя л даа. Тэртээ тэргүй. 


С.Баярцогт: - Эдийн засгийн байнгын хорооны тогтоолын доод талын хоёр заалт, гурав дөрөвдүгээр заалтаар гаргаж байгаа. Эдийн засгийн байнгын хороо нөгөө өсөн нэмэгдэх роялтийг хэлэлцэж гаргахдаа энэ тогтоолыг гаргана гэж шийдсэн байхгүй юу. Өнөө өглөө сая хуралдах гэж байгаад асуудлууд нь амжихгүй хойшилсон. 


Н.Энхболд: - Энэ гурав дахь заалт дээр бас нэг санал байна. Сайжруулах талаар санал боловсруулж, хөрөнгө оруулагч талтай хэлэлцээ хийе гэж байна. Тэгэхээр тэр нэгдүгээрт засах. Хоёрт, санал боловсруулсан бид нарт үзүүлэх гээд байгаа юм уу? Хөрөнгө оруулагч талд танилцуулах саналаа боловсруулъя гэж байгаа биз дээ. Тийм ээ. 


С.Баярцогт: - Түрүүн Р.Амаржаргал гишүүний гаргаж байгаа саналтай Н.Энхболд даргын гаргаж байгаа санал бол ижил байна л даа. Тийм учраас бид санал боловсруулж гэдгээ хасчихъя. Тэгээд шийдвэрлэхдээ нөхцөлийг нь сайжруулах талаар хөрөнгө оруулагч талтай хэлэлцээр хийе гээд. Ерөнхий, найруулгыг нь авъя. 


Тэгээд тэр хугацааны хувьд ч гэсэн бид нар ерөнхий заалтаар авчихъя. Тэгэх юм бол аль аль нь болох юм гэж бодож байна. 


Я.Батсуурь: - Э.Мөнх-Очир гишүүн. 


Э.Мөнх-Очир: - Надад асуулт ч юм уу даа санал ч юм уу. Миний ойлгосноор ер нь бол одоо Байнгын хорооны даргатай ч санал солилцож байхад, Ш.Сайхансамбуу гишүүнтэй санал солилцож байхад Засгийн газрын одоо энэ ажлын хэсэг цаад түнштэй гэх юм уу даа, одоо гэрээ хэлэлцээр хийхэд ийм заалтууд орж ирвэл бидэнд бас ажил явуулахад амар байна гэсэн ойлголт байгаа гэж ойлгосон. Шахаж байгаа хэлбэр нь гэж би ойлгоод байгаа шүү дээ. Тийм болохоор өнөөдөр энийг зүгээр найруулгын юм нь дээр ярих юм байгаа юм уу, үгүй юм уу тэгээд дэмжээд явъя л гэсэн юм. 


Я.Батсуурь: - Ц.Шинэбаяр гишүүн саналаа. 


Ц.Шинэбаяр: - Тэр гуравдугаар заалт дээр сая С.Баярцогт сайд хэлээд байна л даа. Энэ юу шүү дээ. Бид түрүүн нэг ярихдаа, өнгөрсөн жил ярьж байхдаа энийг бол та тэгж байсан шүү дээ. Энэ хөрөнгө оруулалтаа эргэж нөхсөн хугацаа эргэж ярьж болно. 30 жил биш, наашлуулж болно гэсэн. Энийг наашлуулсан гэснээрээ оруулаад. Бид уг нь бол 8.5 жилийн дотор хөрөнгө оруулалтаа нөхөж чадна гэсэн нэг иймэрхүү. Энэнээс арай цаашхинаар хугацаагаа тооцъё гэж ярьж байсан шүү дээ. Тэр яагаад яригдахгүй болчихоод байна нэгдүгээрт. 


Хоёрдугаарт, тэр 50 хувиас хүргэнэ гэдэг чинь бол Ашигт малтмалын хуульд дээшлүүлэх арга байхгүй шүү дээ. Одоогоор бол 34 л байгаа. Тэгэхдээ нөхсөний дараа 50 хүргэж болно гэдэг чинь байгаа юм чинь энэ нь байдгаараа байх байх гэж бодож байгаа юм. Тийм учраас хугацаагаа тодорхой болгох нь зүйтэй байх аа. Хэлэлцээртээ заавал байх ёстой гэж үзэж байна. 


Дараачийнх нь тэр 4 дээр. Энэ тогтвортой байдлын гэрээ бол одоогоор 4 компани тогтвортой байдлын гэрээтэй байгаа шүү дээ. Бороо гоулд, Чинхуа Мак, тэгээд Цайрт минераль, Оюу толгой хөрөнгө оруулалтын гэрээтэй. Энэ Ухаа худаг одоо аж ахуйн гэрээтэй байдаг юм уу, үгүй юм уу. Гол төмөр, Ерөө одоо ямар байдаг юм. Тавантолгой, жижиг Тавантолгой энэ 4 дүгээр заалтад хамаарч байна уу? Соут гоби энд хамаарч байгаа юу? МАК бас тусдаа олборлож байгаа. Тэр хамаарч байгаа юу? Говь-Алтай аймагт бас нэг төмрийн хүдэр олборлодог. Эд нар хамаарч байгаа юу? 


Дараачийн нэг зүйл нь ер нь одоо энэ гэрээг бид нар. Энэ тогтоолыг бид нар, энэ тогтоолыг УИХ-ын тогтоол болгох тийм хувилбар байж болохгүй юм уу. Яагаад заавал энэ Байнгын хорооны тогтоол гэж үзээд байгаа юм. Ийм хоёр асуулт, нэг санал байна даа.


Я.Батсуурь: - С.Баярцогт сайд хариулъя. 


С.Баярцогт: - Ц.Шинэбаяр гишүүний асуултад хариулъя. Би гуравдугаар асуултын хувьд бид өмнө нь ч гэсэн ярьж байсан Ц.Шинэбаяр гишүүн ээ. Тийм ээ. Хоёр параметр байгаа байхгүй юу. Нэг нь одоо байгаа 34 чинь хуулийн дагуу 34 шүү дээ. Тэгээд 50 хүргэ гэдэг бол хэдийгээр хуульд байхгүй ч гэсэн бидний хүсэл зориг учраас бага багаар дээшилж болно шүү дээ. 34 байснаа 39 болдог юм уу, 40 болдог юм уу, 45, тэгээд 50 хүргэе гэдэг. Хэлэлцээр чинь янз бүр явна гэсэн үг. 


Яг тэр хөрөнгө оруулалтын хугацаа чинь мөн адилхан байхгүй юу. Бид бол зах зээлийн үнээс хамаарсан хөрөнгө оруулалтаа нөхөх хугацаа чинь янз бүр байгаа шүү дээ. Хамгийн дээд тал нь 8.5 жил гээд. Тийм ээ. Гэтэл яг одоогийн гэрээгээр бид нар 30 жилийн дараа нөгөө гэрээгээ шинэчлэхдээ энэ хэлэлцээр хийнэ гэсэн байгаа шүү дээ. Тэгэхээр чинь бидний хугацаа 8.5-аас 30 хоёрын хооронд байгаа байхгүй юу. Тэгэхээр яг нэг тоо тавилгүй энэ хооронд бид нар нөгөө хугацааг нь 30-аасаа наашлуулаад тийм ээ. 25, 20, 18 гээд. Тэгэхгүй бол дараа нь нэг ийм юм болчихож магадгүй. Тоо тавьчихаар өө нөхдүүд одоо энэ Байнгын хорооны тогтоолыг биелүүлээгүй байна гээд ингээд дараа нь асуудал үүсээд байна. Тийм учраас хэлэлцээр хийж байгаа талдаа аль болохоор тийм өргөн боломжууд өгөөчээ гэсэн ийм үүднээс энийг оруулж байгаа гэдгийг хэлэх гэсэн юм. 


Хоёрдугаар асуултын хувьд бол тогтвортой байдлын гэрээтэй дөрөв, тав байгаа. Таны саяны дурьдсан шинүүд бүгдээрээ тогтвортой байдлын гэрээ байхгүй. Энэ өсөн нэмэгдэх роялти бол шууд энэ оноос эхлээд үйлчлээд явчихсан байгаа. Энэ нь бол нөгөө тогтвортой байдлын гэрээтэй байгаа урд талын нөгөө дөрвөн юу байна шүү дээ. МАК, энэ нөгөө Цайрт минераль, Бороо гоулд гэсэн энэ хэдийг л энд бас хамруулах талаар хэлэлцье гээд давхар хийе гэсэн санаагаар гаргаж байгаа ийм л зүйл байгаа. Баярлалаа. 


Я.Батсуурь: - Болсон уу? Гишүүд хэлэлцэж байгаа асуудлаар санал хэлж дууслаа. За Х.Наранхүү гишүүн. 


Х.Наранхүү: - Би зүгээр шинэ тэр Ашигт малтмалын тухай хуульд нэмэлт, өөрчлөлт орсонтой холбогдуулан Оюу Толгойн гэрээн дээр зарим нэг өөрчлөлт, тодотгол хийх боломж байгаа бол ашиглах нь зүйтэй байх л даа. Энийг эсэргүүцээд. Гэхдээ нөгөө талаар нөгөө хэлэлцэж байгаа талтай ч тэр, олон нийт ч тэр байн байн нэг юм тохирчихоод, тэгээд хойноос нь ингээд. Зах зээл жаахан хөдлөхөөр зэрэг өөрчлөх гээд ингээд гүйгээд байдаг чинь нэг их сайн ид биш. Төр бол төр байх ёстой. Олон нийт нь тэгээд зах зээлийн үнэ мянган доллараар нэмэгдэхээр зэрэг өө манайх ашиггүй болчихлоо гээд л. Тийм учраас энэ дотор илүү дутуу хоёрын хооронд юмнуудыг аль болохоор хасвал яасан юм бэ. Олон нийтэд бас зөв мессеж өгмөөр байна. 


Би жишээлбэл эхний хоёр заалт бол ач холбогдол багатай юм шиг. Экологи, гедрогеологийн нарийвчилсан судалгаа хийдэг. Тэртээ тэргүй хийж байгаа л байх, хийх ёстой л байх. Тийм. Тэр нь нөгөө төлөөлөн удирдах зөвлөлд сууж байгаа манай улсууд энийгээ тавих л байх. Засгийн газар энийгээ тавих л байх. Тэр хоёр дахь заалт бол зарчмын хувьд буруу ч юм биш. Яагаад гэвэл байнга тооцно гэдэг чинь ингээд өнөөдөр зэсийн үнэ түүхэн хамгийн өндөртэй байна. Энэ чинь юу гэсэн үг вэ гэхээр эргээд унана гэсэн үг. Эргээд унахаар хаашаа юм, бид нар тэгээд үр ашгийг нь тооцоод муудсан тооцоо гарна шүү дээ. Тэгээд муудсан тооцоогоо хойноос нь хөөцөлдөх юм уу, яах юм. Энийг бараг хассан нь дээр юм шиг санагдаад байгаа юм. 


Сүүлчийн хоёр дээр бол санал нэгтэй. Редакци хийгээд гаргачихаж болмоор юм шиг. Ийм саналтай байна. 


Я.Батсуурь: - С.Баярцогт сайд тайлбараа хийе. 


С.Баярцогт: - Х.Наранхүү гишүүний асуултад хариулъя. Яг энэ сүүлийн хоёрыг л. Би гол нь нөгөө хоёр хувааж тогтоол болгож өгөөчээ гээд байгаа нь, би бол тэр гадныханд сүүлийн хоёроо л өгөх гээд байгаа байхгүй юу. Эхний хоёр нь би бол дотооддоо гэж бодоод ингээд ажлын хэсгийн угаасаа удирдамжид нь орсон учраас ажлын хэсгийн саналыг хүндэтгээд ингээд явж байгаа. Гаргаж өгөхдөө хоёр хувааж гаргаж өгөөчээ гэж. 


Тэгээд ер нь бол бид хоёр гэрээ байгаа шүү дээ. Хувь нийлүүлэгчийн гэрээ, хөрөнгө оруулалтын гэрээ гээд. Тэгэхээр энэ гурав дөрөв дээр хоёр асуудал бол хоёулаа хөрөнгө оруулалтын гэрээнд хамаарагдаад байгаа юм. Хувь нийлүүлэгчийн гэрээн дээр хамрагдаж байгаа тэр нөгөө давуу эрхийн хувьцаа, зээлийн хүүгийн асуудал, менежментийн төлбөр гэсэн ийм асуудлаар бид хэлэлцээр хийж байгаа одоо. Тийм учраас хувь нийлүүлэгчтэй холбоотой юм ингээд дуусчих байх гэж бодоод байгаа юм. Цаашаа ерөөсөө үлдэх бол хоёрхон л асуудал байгаа. Энийгээ ямар ч байсан эртхэн мэдэгдээд, та нар бололцоотой үедээ энэ манай талаас тавьж байгаа асуудал бол энэ хоёр шүү. Энэ хоёр дээр хэлэлцээр хийгээчээ гээд. Дахиж өөр том асуудал бол хөндөгдөхгүй болов уу гэж их бодож найдаж байгаа. Тэгээд ингэж л хийсэн санаатай юм. 


Х.Наранхүү: - Миний санал бас Байнгын хорооны даргад хандаж хэлсэн санал л даа. Бас олон нийтэд, хэвлэл мэдээлэлд бас тайлбар ямар нэгэн байдлаар өгч таарах байх, асуух л байх. Тийм учраас бас нэг иймэрхүү өнгө аястай байр сууриа бас илэрхийлбэл сайн байна гэж хэлж байгаа юм. 


Я.Батсуурь: - Ойлголоо. Гишүүд хэлэлцэж байгаа асуудлаар санал хэлж дууслаа. Одоо Байнгын хорооны тогтоолын төсөл батлах санал хураалт явуулна. 


Саналын томъёолол уншъя. Аюулгүй байдал, гадаад бодлогын байнгын хорооны 2010 оны 04 тоот тогтоолоор байгуулагдсан Оюу Толгой ордыг ашиглах техник, эдийн засгийн үндэслэл болон Эрдэс, баялгийн мэргэжлийн зөвлөлийн дүгнэлттэй танилцаж дүнг танилцуулах үүрэг бүхий ажлын хэсгийн санал, дүгнэлтийг хэлэлцсэн тухай Байнгын хорооны тогтоолыг баталъя гэсэн санал байна. 


За тэгвэл гарсан саналаар санал хураая. Ц.Шинэбаяр гишүүний санал байгаа. Өөр ямар санал байгаа юм. 


З.Энхболд: - Гурав дээр редакцийн санал гарсан шүү дээ. Харин тэгээд хуучнаар нь баталж болохгүй шүү дээ. 


Я.Батсуурь: - Ц.Шинэбаяр гишүүний саналаар. 


С.Баярцогт: - Би нөгөө Их Хурлын тогтоол гаргах бол хэрэггүй гэж бодож байгаа юм. Яагаад гэвэл бид нар бас нөгөө хэлэлцээр хийж байгаа тактикуудаа бүгдээрээ сайн бодох ёстой байхгүй юу. Одоо энэ чинь дөнгөж гэрээ байгуулж байгаад хүчин төгөлдөр болчихоод 8 сар л болж байгаа зүйл байхгүй юу. Тэгэхээр бид ингээд, Их Хурал нь өөрөө асуудал гаргаад. Одоо байгаа хуульд даже нийцээд явж байгаа юмыгаа бид бүр дээшлүүл гэдэг үүрэг өгөөд явж байгаа шүү дээ. Тийм учраас хоёр Байнгын хорооноос гаргасан байх нь тактикийн хувьд аягүй зөв байхгүй юу. Тэгэхгүй бол дараа нь ямар нэгэн асуудал болохоор Их Хурал руу дайраад байх ийм асуудал гарах учраас мэргэжлийн Байнгын хороо яг техник, эдийн засгийн үндэслэлийг шалгасан ажлын хэсэг хоёроос ингэсэн юм аа гээд ярьж байхад их зүгээр байгаа юм. Тийм учраас хоёр Байнгын хорооны тогтоол болгоод гаргах нь зүйтэй гэж бодож байгаа юм. 


Тэгээд түрүүн Р.Амаржаргал гишүүний гаргасан, Н.Энхболд гишүүний гаргасан, Х.Наранхүү гишүүний гаргасан саналуудыг, редакцийн саналуудыг аваад тэгээд энэ тогтоолоо батлаад хэлбэржүүлэхдээ хоёр хуваагаад хэлбэржүүчихээчээ гэсэн ийм л хүсэлт.  


З.Энхболд: - Д.Зоригт ирсэн юм чинь тэр нэг асуултад хариулчих уу? 


Я.Батсуурь: - За тэг. З.Энхболд гишүүн дахиад асуултаа тавъя. 


З.Энхболд: - Д.Зоригтод энэ тогтоолын төсөл байна уу? Энэ 14 сая тонн зэс гэñнийг Heruga North орсон тоо юу, ороогүй тоо юу гэж асуусан юм. 


Я.Батсуурь: - Ерөнхийдөө С.Баярцогт сайд хэлсэн шүү дээ. Хоёр хуваагаад, эхнийх нь тийм ээ нэг тогтоол. Гурав дөрвөөр нь дахиад тусдаа тогтоол гаргая гэсэн юм. Тэгвэл тэгээд явчих уу? Тэрүүгээр санал хураачих уу? За. 


Тэгвэл ингэе. Тогтоолын одоо энэ төсөл дэх нэг, хоёрдугаар заалтыг тусад нь нэг тогтоол болгоод, гурав дөрөвдүгээр заалтаар тусдаа хоёр дахь тогтоолыг гаргая гэсэн саналаар санал хураачихъя. 


16-аас 13.


З.Энхболд: - Гуравдугаар заалт дээр редакцийн санал байна. Авах уу? 


Я.Батсуурь: - Х.Наранхүү гишүүн тэр эхний хоёрыг хасъя гэсэн асуудлаар санал хураалгах уу? За тэгвэл болилоо. 


З.Энхболд: - Гурав дээр редакцийн санал. Нэг өдөр нэг асуудлаар хоёр тогтоол гаргах нь бас сонин л юм байна даа. Тийм ээ. Дараалсан дугаартай гарах юм уу? Тэр ч яах вэ. Одоо тэгвэл хоёр дахь тогтоолын. Өнөөдөр энэ асуудлаар гарах хоёр дахь тогтоолын нэг дэх заалт болох нь байна шүү дээ. Тэрний хөрөнгө оруулалт талтай тохиролцон шийдвэрлэх гээд хаячихвал яасан юм. Ард талын шийдвэрлэх тэр нөхцөлийг сайжруулах талаар санал боловсруулж, хөрөнгө оруулагч талтай хэлэлцээ хийх. Хөрөнгө оруулагч талтай хийхээс өөр хэнтэй ч хэлэлцээ хийхгүй биз дээ. 


Я.Батсуурь: - Энэ тал дээр надад ч бас санал байна. Энэ эрх зүйн орчинг бүрдүүлэх замаар анхны хөрөнгө оруулалтаа нөхсөний дараа гэсэн байгаа юм. Анхны хөрөнгө оруулалтаа нөхсөний дараа эрх зүйн орчинг бүрдүүлэх замаар төрийн эзэмшил. Тэр нь илүү сонсогдож байна уу, үгүй юу? 


С.Баярцогт: - Тохиролцон шийдвэрлэх талаар хэлэлцээ хийх байхгүй юу. Тэгэхгүй бол тохиролцон шийдвэрлэх гэхээр чинь төгсгөл болчихоод байгаа байхгүй юу. Хэлэлцээр чинь өөрөө үр дүн нь яаж ч гарна шүү дээ. 


З.Энхболд: - Тохиролцоод шийдвэрлэхгүй байж бас болно шүү дээ. Тэгвэл буцаад л Их Хурал руу ирнэ гэсэн үг байхгүй юу. 


С.Баярцогт: - Би бол юу хэлэх гээд байна вэ гэхээр ингээд байхгүй юу. 34-ийгөө жишээ нь 35 болгож байгаа ч гэсэн нэг тохироо байхгүй юу. Тийм. Тэгээд би нөгөө агуулгын хувьд дараа нь, бид нар ингээд байж байхдаа ойлгоод байна шүү дээ. Энэ чинь дараа дараагийн парламент, дараа дараагийн Их Хурлын хүмүүс хүрч ирээд яг бидний энэ ярьснаар ойлгохгүй. Чамайг ингэж шийдэж ир гэсэн байна шүү дээ гээд ингээд Засгийн газраа тэгээд байх байхгүй юу. Тэрний оронд би хоёр параметрээ хоёуланг нь сайжруулах тал дээр л байнгын хэлэлцээр яваг л гэж хэлээд байгаа байхгүй юу. 


Я.Батсуурь: - Редакцийн хоёр гурван санал гарлаа. З.Энхболд гишүүний хэлсэн тэр сүүлчийн хэсгийг хасъя гэсэн. Дээр нь тэр дотор Р.Амаржаргал гишүүний тавьсан санал боловсруулж гэдгийг хасъя гэсэн. Дээр нь хоёрдугаар заалтын байнга гэдгийг хасъя гэсэн. Ийм гурван санал боллоо. Редакцийн. Редакци авчих уу тийм ээ. За за. 


За тэгвэл одоо тогтоолын төслөөрөө санал хураалт явуулъя. Саналын томъёолол уншъя. Аюулгүй байдал, гадаад бодлогын байнгын хорооны 2010 оны 04 тогтоолоор байгуулагдсан Оюу Толгой ордыг ашиглах техник, эдийн засгийн үндэслэл болон Эрдэс, баялгийн мэргэжлийн зөвлөлийн дүгнэлттэй танилцаж дүнг танилцуулах үүрэг бүхий ажлын хэсгийн санал, дүгнэлтийг хэлэлцсэн тухай Байнгын хорооны тогтоолыг баталъя гэсэн санал хураалт явагдаж байна. 


17-оос 12. 


Ингээд тогтоолын төсөл батлагдлаа. 


Хоёр дахь тогтоолын төсөл. Томъёолол нь ижилхэн. Байнгын хорооны тогтоолын төслийг баталъя гэсэн санал хураалт явуулъя. 


17-оос 14. 


Ингээд Байнгын хорооны тогтоолыг Засгийн газарт хүргүүлэхээр ёсчлоод, эцэслээд хүргүүлье. Эхний асуудлыг хэлэлцэж дууслаа. 


Хуралдаан 18 цаг 30 минутад өндөрлөв.

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ







Ц.АЛТАН-ОД

